
Rusiyanın qərəzli kiber fəaliyyətinə və təcavüzünə cavab olaraq atılan addımlar 

haqqında Presidentin bəyanatı 
  

 

Bu gün mən, Rusiya hökumətinin ABŞ-ın rəsmi şəxslərinə qarşı həyata keçirdiyi təcavüzkar təqibə və 

ABŞ-da keçirilmiş seçkilərə qarşı yönəlmiş kiber əməliyyatlarına cavab olaraq bir sıra addımların 

atılması barədə göstəriş verdim. Bu addımlar bizim Rusiya hökumətinə dəfələrlə qeyri-rəsmi və rəsmi 

qaydada etdiyimiz xəbərdarlıqlardan sonra atılmışdır və müəyyən olunmuş beynəlxalq davranış 

normalarını pozmaqla ABŞ-ın maraqlarına zərər vurmaq səylərinə cavab olaraq lazımlı və müvafiq 

addımlardır.    

 

Rusiyanın hərəkətlərindən yaranan təhlükələr barədə bütün amerikalıları xəbərdar etmək lazımdır. 

Mənim Administrasiyam Rusiyanın ABŞ-da keçirilmiş seçki prosesinə müdaxilə etmək məqsədilə atdığı 

addımlar barədə aparılmış qiymətləndirməni oktyabr ayında ictimaiyyətə açıqladı. Məlumatların 

oğurlanması və sonradan açıqlanması fəaliyyəti yalnız Rusiya hökumətinin ən yüksək səviyyəsində 

oturan şəxslər tərəfindən yönəldilə bilərdi. Bundan əlavə, ötən il ərzində bizim diplomatlar Rusiyanın 

təhlükəsizlik xidmətləri və polis tərəfindən Moskvada yolverilməz səviyyədə təqiblərə məruz qalmışlar. 

Bu cür fəaliyyətlər nəticəsiz qala bilməzdi. Bu gün mən cavab olaraq bir sıra addımların atılması barədə 

göstəriş verdim.    

  

Mən, bizim və yaxud bizim müttəfiqlərimizin və ya tərəfdaşlarımızın seçki proseslərinə və institutlara 

müdaxilə etmək və ya ona zərər vurmaq istəyən müəyyən kiber fəaliyyətlərə qarşı addımların atılması 

üçün əlavə səlahiyyətləri təmin edən prezident sərəncamını imzaladım. Bu yeni səlahiyyətdən istifadə 

edərək mən, aşağıdakı doqquz təşkilat və fərdlərə qarşı sanksiya tətbiq olunmasına qərar verdim: 

Rusiyanın iki kəşfiyyat xidməti olan “GRU” və “FSB”, “GRU”nun dörd nəfər rəsmi şəxsi və “GRU”nun 

kiber əməliyyatlarına maddi dəstək göstərən üç şirkət. Bundan əlavə Maliyyə Nazirliyi tərəfindən 

vəsaitlərin mənimsənilməsi və şəxsi məlumatların ələ keçirilməsi məqsədilə kiber vasitələrdən istifadə 

edən iki nəfər Rusiya vətəndaşı müəyyən edilmişdir. Eyni zamanda Rusiyanın kəşfiyyat məqsədləri üçün 

istifadə edilmiş Merilənd və Nyu-Yorkdakı diplomatik nümayəndəlikləri Dövlət Departamenti tərəfindən 

bağlanılır və Rusiyanın 35 nəfər kəşfiyyat əməkdaşı “persona non qrata” elan edilmişdir. Nəhayət, 

Birləşmiş Ştatlarda və xaricdəki şəbəkə mühafizəçilərinə Rusiyanın qlobal səviyyədə həyata keçirdiyi 

qərəzli kiber fəaliyyətləri müəyyən etmək, onları aşkar etmək və qarşısını almaq üçün Daxili 

Təhlükəsizlik Nazirliyi və Federal Təhqiqatlar Bürosu tərəfindən Rusiyanın mülki və hərbi kəşfiyyat 

xidmətləri tərəfindən həyata keçirilən kiber fəaliyyətlərlə bağlı məxfi texniki informasiya açıqlanacaqdır.    

 

Bu addımlar bizim Rusiyanın aqressiv fəaliyyətlərinə qarşı olan cavab tədbirlərimizin heç də hamısı 

deyildir. Biz, seçimimizdən asılı olaraq müəyyən vaxtda və məkanda müxtəlif addımlar atmağa davam 

edəcəyik və bu addımların bəziləri açıqlanmayacaqdır. Rusiyanı etdiyi hərəkətlərə görə məsuliyyətə cəlb 

etməklə bərabər Birləşmiş Ştatlar, onun dünyanın müxtəlif yerlərindəki dostları və müttəfiqləri Rusiyanın 

müəyyən olunmuş beynəlxalq davranış normalarını pozmağa və bizim demokratik idarəçiliyimizə 

müdaxilə etməyə yönəlmiş səylərinə qarşı mübarizə aparmaq üçün birlikdə fəaliyyət göstərməlidirlər. Bu 

məqsədlə mənim Administrasiyam Rusiyanın bizim seçkilərə müdaxilə səyləri, eləcə də əvvəlki 

seçkilərdə bizim seçki dövrünə müdaxilə etmək məqsədilə həyata keçirilmiş kiber fəaliyyətləri haqqında 

hesabatı qarşıdan gələn günlərdə Konqresə təqdim edəcəkdir. 


